
Ákvörðun nr. 45/2023  

Þann 27. september 2023 kom nefnd um eftirlit með lögreglu saman til fundar og tók 
eftirfarandi ákvörðun nr. 45/2023.   

Málsatvik  

Í kjölfar myndbirtingar lögreglu í fjölmiðlum af ólögráða einstaklingi í fyrri hluta 
ágústmánaðar 2017 taldi nefndin tilefni til að taka atvikið og verklag lögreglu til skoðunar að 
eigin frumkvæði skv. d.-lið 1. mgr. 35. gr. a. lögreglulaga nr. 90/1996. 

Þann 1. september 2017 óskaði nefndin eftir afstöðu embættis Lögreglustjórans á 
höfuðborgarsvæðinu til myndbirtingar í umrætt sinn, þar með talið hvort myndbirtingin hafi 
í ljósi málsatvika samræmst fyrirliggjandi verklagsreglum, væru þær til staðar. Væru þær til 
staðar var þess jafnframt óskað að nefndinni yrðu látnar í té þær reglur eða eftir atvikum, 
lýsing þess verklags sem stuðst væri við. Þá var einnig óskað eftir því að ef umrætt atvik og 
sú umfjöllun sem það fékk hefði leitt til breytinga á verklagi í sambærilegum málum að 
nefndinni yrði gerð grein fyrir þeim. 

Lögreglustjórinn á höfuðborgarsvæðinu svaraði beiðni nefndarinnar með bréfi dags. 27. mars 
2018. Með framangreindu bréfi fylgdi svar embættis Lögreglunnar á höfuðborgarsvæðinu til 
Persónuverndar vegna málsins, dags. 7. nóvember 2017 og svar Persónuverndar, dags. 18. 
janúar 2018. Í framangreindu bréfi Lögreglunnar á höfuðborgarsvæðinu kom meðal annars 
fram að tekið hefði verið til skoðunar hvort ástæða sé til að endurskoða verklag eða bæta 
fræðslu varðandi myndbirtingar. 

Nefndin fjallaði í kjölfarið um málið á 7. fundi sínum þann 18. apríl 2018 þar sem ákveðið var 
að senda bréf til Lögreglustjórans á höfuðborgarsvæðinu þar sem óskað var eftir upplýsingum 
um framgang málsins. Með bréfi dags. 22. maí 2018, óskaði nefndin eftir upplýsingum um 
framgang málsins, það er hvort niðurstaða framangreindrar skoðunar lægi fyrir og ef svo 
væri, niðurstöðu þess. 

Þann 11. júlí 2019 svaraði embættið fyrirspurn nefndarinnar. Fram kom í svari embættisins að 
vinna við gerð verklagsreglna um myndbirtingar væri vel á veg komin en að tafir hafi orðið á 
þeirri vinnu vegna gildistöku nýrra laga um persónuvernd og vinnslu persónuupplýsinga nr. 
90/2018 og bið eftir nýjum lögum um vinnslu persónuupplýsinga í löggæslutilgangi nr. 
75/2019. 

Nefndin óskaði eftir upplýsingum þann 6. september sl., um hvort vinnu við umræddar 
verklagsreglur væri lokið. Embættið svaraði nefndinni með tölvupósti sama dag um að 
vinnan hafi legið niðri í Covid-faraldrinum en til stæði að endurvekja hana. 

Nefndin telur aðfinnsluvert að ekki hafi verið settar reglur um myndbirtingu lögreglu í 
fjölmiðlum og hvetur embættið til að hraða setningu reglnanna. 

Niðurstaða 
Nefndin beinir þeim tilmælum til embættisins að hraða setningu verklagsreglna um 
myndbirtingu lögreglu í fjölmiðlum. 
 
 

Reykjavík, 27. september 2023  
  
  

Skúli Þór Gunnsteinsson 

formaður  
  

  
Kristín Edwald      Þorbjörg I. Jónsdóttir  

 

 

 

 

 

 


